
Adnod mwyaf enwog Habacuc. 
...ond bydd yr un cyfiawn yn byw trwy ei ffyddlondeb. (Habacuc 2:4b)

Er fod y geiriau yma wedi eu sgwennu 600 o flynyddoedd cyn i Iesu Grist ddod i’r byd, roedd un o ddilynwyr agosaf Iesu, sef Paul, yn cyfeirio at y geiriau yma wrth sgwennu at rai o Gristnogion cyntaf y byd. Yn ei lythyrau at y Rhufeiniaid (1:17) a’r Galatiaid (3:11) mae o’n sôn am eiriau Habacuc, ac yn pwysleisio pa mor bwysig ydy ffydd yn Iesu Grist. Mae Paul yn dweud mai trwy ffydd mae'r un sy'n iawn gyda Duw yn byw. Dim ond wrth gredu yn Iesu mae posib cael perthynas iawn hefo Duw a chael byw bywyd hollol lawn a bodlon. Dyma ddwedodd Iesu,
Dw i wedi dod i roi bywyd i bobl, a hwnnw'n fywyd ar ei orau.(Ioan 10:10)

Be ydy ystyr ffyddlondeb? Mae priodas i fod yn berthynas sy'n para nes mae'r gŵr neu'r wraig yn marw. Mae’r cwpl yn gwneud addewid i aros yn ffyddlon i'w gilydd h.y. aros gyda'i gilydd, caru ei gilydd a bod yn gefnogol i'w gilydd nes i un ohonyn nhw farw. Mae nhw i fod yn ffyddlon pan mae bywyd yn anodd a hefyd pan mae bywyd yn grêt. Mae cadw’ch gair neu'ch addewidion yn rhan o fod yn ffyddlon; sticio ati a dal ati. Y gair sy'n groes i ffyddlondeb ydy anffyddlondeb - pan mae gwŷr a gwragedd yn torri eu haddewidion, yn troi cefn ar ei gilydd ac ar y pethau roeddwn nhw wedi addo. Weithiau mae nhw'n anffyddlon wrth gael 'affair' ac mae nhw'n gadael y briodas yn gyfan gwbl. Mae ffyddlondeb yn dod a sicrwydd a hapusrwydd, mae anffyddlondeb yn arwain i loes/boen. Mae Duw yn ffyddlon.
Pam wnaeth Iesu ddod i’r byd? Pam ddylai pobl feddwl am ‘ffydd’?
Mae Habacuc a’r Beibl yn glir mai dim ond dau fath o bobl sy’n bodoli; pobl sy’n gwrthod Duw a pobl sy’n derbyn Duw. Os wyt ti’n gwrthod Duw ti’n elyn iddo. Falle dwyt ti ddim yn meddwl dy fod ti’n elyn i Dduw, ond os wyt ti’n gwrthod Iesu dyna be ydy dy safle di o flaen Duw. Dyma Habacuc 2:4 i gyd,

Mae'r gelyn mor falch a'i gymhellion yn ddrwg, ond bydd yr un cyfiawn yn byw trwy ei ffyddlondeb. 
Naill ai ti’n iawn hefo Duw, neu ti ddim. Does yna ddim tir canol na ffens i ti eistedd arni. Mae yna lot o bobl yn dweud eu bod nhw’n credu mewn ‘duw’ o rhyw fath, ac mae yna lot o grefyddau gwahanol yn y byd yn cynnig gwahanol ‘dduwiau’ i ni, ond mae Cristnogaeth yn ecsgliwsif: un Duw sydd, sef tad yr Arglwydd Iesu Grist, a dim ond drwy gredu yn Iesu y gallwn ni fod yn iawn hefo Duw. Darllena Ioan 14:6 eto,

‘Fi ydy'r ffordd,” atebodd Iesu, “Fi ydy’r un gwir, a'r bywyd. Does neb yn gallu dod i berthynas gyda Duw y Tad ond trwof fi.”’ 
Mae’r Beibl yn dweud ein bod ni i gyd wedi gwneud pethau drwg (Rhufeiniaid 3:10-18). Enw’r Beibl am y pethau drwg yma ydy pechodau. Am ein bod ni i gyd wedi gwneud pethau drwg dyn ni’n haeddu cosb gan Dduw. Am ein bod ni wedi gwrthod Duw, a gwrthod bod yn ufudd iddo, mae yna cosb ddifrifol yn aros amdanon ni  (Rhufeiniaid 6:23; Datguddiad 20:11-15). Dyna pam dyn ni angen Iesu a dyna pam y daeth o i’r byd.

Daeth Iesu i’r byd a marw yn ein lle ni. Roedd marwolaeth Iesu ar y groes yn talu pris ein pechodau ni (2 Corinthiaid 5:21). Talodd Iesu’r pris fel bod dim rhaid i ni wynebu’r gosb dyn ni’n ei haeddu. Daeth Iesu’n ôl yn fyw i ddangos ei fod yn gryfach na marwolaeth a’r bedd, a dyna pam mai Iesu yw’r unig un sy’n gallu arwain pobl at Dduw. (Ioan 14:6; Actau 4:12) 

Wyt ti wedi rhoi dy ffydd yn Iesu?
Mae llawer o bobl yn meddwl mai mynd i’r capel neu’r eglwys, a byw bywyd ‘da’ ydy Cristnogaeth. Ond nid dyna be ydy o! Cristnogaeth go iawn ydy cael perthynas bersonol hefo Iesu Grist; dysgu am Iesu, adnabod Iesu a trystio Iesu. Dwyt ti ddim yn Gristion am dy fod ti’n byw yng Nghymru, na chwaith os ydy dy rieni di’n Gristnogion. Rwyt ti’n Gristion os wyt ti dy hun wedi credu yn Iesu Grist. Mae Iesu Grist yn berson real a byw, er nad ydyn ni’n gallu ei weld o. Dydy o ddim fel rhywun enwog oedd yn fyw unwaith, amser maith yn ôl, a sydd rŵan wedi marw. Mae Iesu’n fyw o hyd a dyna sy’n gwneud Cristnogaeth yn wahanol i bob crefydd arall. Mae’n bosib siarad hefo Iesu a dod i’w nabod yn bersonol, fel ffrind. Os ti eisiau derbyn Iesu gweddïa rhywbeth tebyg i hyn,

Iesu, dw i eisiau dy nabod di. Dw i eisiau i ti ddod i mewn i fy mywyd i. Diolch am farw ar y groes er mwyn i mi gael perthynas iawn â Duw. Dim ond ti sy’n gallu rhoi’r nerth i mi newid a troi fy nghefn ar y pethau drwg yn fy mywyd. Diolch am faddau i mi fy mhechodau ac am rhoi bywyd am byth yn y nefoedd i mi. Helpa fi i dy nabod di yn well. Amen. 

